
-Әziz hәmvәtәnlәr. Bu gün Kәlbәcәr rayonu işğaldan azad olundu. Bu münasibәtlә bütün Azәrbaycan 
xalqını ürәkdәn tәbrik edirәm. 
 
Әziz kәlbәcәrlilәr, gözünüz aydın olsun! Doğma rayonunuz işğaldan azad olundu. Bu günü 
Azәrbaycan xalqı uzun illәr әrzindә sәbirsizliklә gözlәyirdi. Kәlbәcәr rayonu 1993-cü il aprelin 2-dә 
işğal edilmişdir. Günahsız insanlar öz dәdә-baba torpağından vәhşicәsinә qovulmuşdur. Kәlbәcәrin 
tarixi abidәlәrinә, tәbiәtinә böyük ziyan vurulmuşdur. 
 
Kәlbәcәr rayonunun işğal altına düşmәsi böyük faciә idi. Hәr bir rayonun işğal altına düşmәsi böyük 
faciә idi. 1992-ci ilin may ayında Şuşa vә Laçın rayonlarının işğal altına düşmәsindәn sonra Kәlbәcәrin 
dә işğal altına düşmәsi Ermәnistanla Dağlıq Qarabağ arasında coğrafi әlaqә yaratdı. Hәr kәs yaxşı 
bilir ki, keçmiş Dağlıq Qarabağ Muxtar Vilayәtinin Ermәnistan Respublikası ilә sәrhәdi yox idi. 
Ermәnistanı Dağlıq Qarabağdan Laçın rayonu ayırırdı, Laçın dәhlizi ayırırdı. Laçın, Şuşa vә ondan 
sonra Kәlbәcәr rayonlarının işğal altına düşmәsi böyük әrazidә Ermәnistanla Dağlıq Qarabağ 
arasında coğrafi bağlantı yaratdı vә düşmәnin mәqsәdi mәhz bundan ibarәt idi. Kәlbәcәrin işğal altına 
düşmәsindәn sonra demәk olar ki, Ermәnistanla Dağlıq Qarabağ arasında bir çox yollar vasitәsilә 
әlaqә yaradıldı vә ilk növbәdә, silahlar, texnikalar, canlı qüvvә göndәrilmişdir. Eyni zamanda, 
Ermәnistanın sonrakı işğalçılıq siyasәtinә dә bu, böyük üstünlüklәr tәmin etmişdir. 
 
Kәlbәcәr rayonunun işğal altına düşmәsi o vaxt hakimiyyәtdә olmuş Azәrbaycan Xalq Cәbhәsinin 
birbaşa mәsuliyyәtidir. Bütövlükdә torpaqlarımızın işğal altına düşmәsindә әsas günahkar 
Azәrbaycan Xalq Cәbhәsidir. Çünki әgәr 1992-ci ildә onlar qanunsuz yollarla hakimiyyәtә 
gәlmәsәydilәr, әgәr dövlәt çevrilişi etmәsәydilәr, bәlkә dә, torpaqlarımız işğal altına düşmәyә bilәrdi. 
Әlbәttә ki, tarixә qayıdıb nә ola bilәrdi, nә olmaya bilәrdi demәk çox çәtindir. Ancaq hәr halda, 
torpaqlarımızın işğal altına düşmәsindә onların birbaşa iştirakı, әli var vә bu mәsuliyyәti onlar daşıyır. 
Çünki 1992-ci ilin yaz aylarında hakimiyyәt uğrunda mübarizә pik hәddә çatmışdı. Azәrbaycanda daxili 
çәkişmәlәr baş alıb gedirdi, xaos, böhran yaranmışdı, siyasi böhran yaranmışdı vә hakimiyyәt uğrunda 
mübarizә çox ciddi fәsadlara gәtirib çıxarmışdı. Ermәnistan isә bundan istifadә edәrәk torpaqlarımızı 
zәbt etmәyә davam edirdi. Şuşa vә Laçının işğal altına düşmәsindәn sonra vәziyyәt kritik hәddә çatdı. 
Bundan istifadә edәn Azәrbaycan Xalq Cәbhәsi dövlәt çevrilişi edәrәk hakimiyyәtә gәldi. Ancaq 
ondan sonra nә oldu? Ondan sonra bütün sәylәrini öz laxlamış hakimiyyәtini möhkәmlәndirmәk, 
ölkәmizdә repressiyalar tәşkil etmәk, senzuranı tәtbiq etmәk vә digәr antidemokratik addımlar atmağa 
yönәltdi. Torpaqlarımız işğala mәruz qalırdı, mülki әhalimiz öz dәdә-baba torpaqlarından didәrgin 
salınırdı, Azәrbaycan Xalq Cәbhәsi, onun rәhbәrliyi ancaq bir mәqsәdi güdürdülәr ki, öz ciblәrini 
doldursunlar, öz yaxın adamlarını vәzifәlәrә tәyin etsinlәr vә öz hakimiyyәtinin ömrünü uzatsınlar. 
Kәlbәcәrin işğal altına düşmәsi bax, bu çirkin addımların nәticәsi idi. Başqa cür ola da bilmәzdi. İndi 
gәnc nәsil xatırlamır, ancaq bilmәlidirlәr ki, o vaxt Azәrbaycana kimlәr rәhbәrlik edirdi, hansı bilik 
sahiblәri, hansı sәriştә sahiblәri. O adamların heç bir tәcrübәsi yox idi. O adamlar - o vaxt rәhbәrlikdә 
tәmsil olunmuş adamlar, yüksәk postlar tutmuş adamlar bir gün belә heç bir idarәyә, heç bir kiçik bir 
müәssisәyә rәhbәrlik etmәmişdilәr. Onlar ölkәni, xüsusilә böhranlı vәziyyәtdә olan ölkәni necә idarә 
edә bilәrdilәr? Amma onların vәzifә hәrisliyi, tamahı, iştahası, görmәmişliyi Azәrbaycanı bax, bu 
vәziyyәtә gәtirib çıxardı. Baxın, görün, Azәrbaycanı o vaxt kimlәr idarә edirdi?! Parlamentin sәdri kiçik 
elmi işçi idi, özü dә uğursuz bir elmi işçi idi. Dövlәt katibi - komsomoldan çıxmış karyerist, özü dә 
sonrakı mәrhәlәdә öz liderinә xәyanәt etmiş, onun kürsüsünә, kreslosuna göz dikmiş, onun ölümünә 
hamıdan çox sevinmiş vә ondan sonrakı hәyatını, sadәcә olaraq, xarici dairәlәrin idarәsi altında 
keçirәn bir adam. Onlardan hansı idarәçilik gözlәmәk olardı? Onlardan hansı vәtәnpәrvәrlik gözlәmәk 
olardı? Hansı peşәkarlıq gözlәmәk olardı? Xarici işlәr naziri. Heç bir dildә danışa bilmәyәn tәsadüfi 
bir adam, fizika müәllimi. Hansı ki, ümumiyyәtlә, başa düşmürdü xarici münasibәtlәr nәdir, beynәlxalq 
norma, prinsiplәr nәdir? Sadәcә olaraq, turist kimi ora-bura gedirdi vә ağzına gәlәni danışırdı. Müdafiә 
naziri, riyaziyyat müәllimi. Riyaziyyat müәllimi müdafiә naziri ola bilәrmi? Mәhz bu riyaziyyat müәllimi 
Şuşanı düşmәnә tәhvil verdi. Deyirdi ki, Şuşa әldәn gedәrsә, başıma güllә vuracağam. Bu günә qәdәr 
orada-burada sülәnir. Şuşanı biz qaytarmışıq, biz. Siz satmısınız onu, xalq xainlәri. Daxili işlәr naziri. 
Quldurluq baş alıb gedirdi, jurnalistlәr hәbs olunurdu, döyülürdü, canlı efirdә maşınların yük yerinә 
atılırdı. Bu idi Azәrbaycan Xalq Cәbhәsinin rәhbәrlәri. Baş nazir elmi kommunizm üzrә kiçik elmi işçi 
idi. Baxın, bu tәzadlara baxın. Ölkә iqtisadiyyatını bazar iqtisadiyyatı prinsiplәri әsasında qabağa 
aparmağa mәsul olan adam elmi kommunizm üzrә kiçik elmi işçi idi. Hansı idarәçilik, hansı islahatlar, 



hansı müdafiә qabiliyyәti tәmin oluna bilәrdi? Bizim dәrdimiz vә faciәmiz budur ki, tәsadüfi adamlar 
hakimiyyәtә gәldilәr, hakimiyyәti qanunsuz yollarla qәsb etdilәr vә ölkәmizi uçuruma apardılar. 
 
Әgәr Heydәr Әliyev 1993-cü ildә xalqın tәlәbi ilә gәlmәsәydi, Azәrbaycan nәinki öz qalan torpaqlarını 
itirәcәkdi, ümumiyyәtlә, dövlәtçilik әldәn gedәcәkdi. Öz laxlamış hakimiyyәtini saxlamaq üçün 
vәtәndaş müharibәsi başlamışdılar. Öz әsgәrlәrini әsir götürmüşdülәr. Gәncәni bombalamışdılar. 
Bunu heç kim unutmasın! Bilmәyәnlәr bilsinlәr vә gәnc nәsil bunu bilsin, kim bizi bu bәlaya saldı? Kim 
bu bәlanın sәbәbkarıdır? Kim bir milyon insanın ağır vәziyyәtә düşmәsinin sәbәbkarıdır? O vaxtkı 
Azәrbaycan Xalq Cәbhәsi hakimiyyәti. Әslindә, indi paralel aparsaq, onların obrazı elә bil kollektiv 
Paşinyandır - savadsız, biliksiz, iradәsiz, qorxaq, fәrari, idarәetmәdә heç bir tәcrübәsi olmayan, xarici 
dairәlәrin tәsiri altında olan, onların әli ilә idarә olunan vә öz ölkәsini mәhv edәn. Bax, kollektiv 
Paşinyandır onlar. Onları tanımayanlar, әgәr onlar haqqında hәr hansı bir tәsәvvür yaratmaq istәsәlәr, 
Paşinyana baxsınlar. Onun addımlarına baxsınlar vә onun simasında o vaxtkı Azәrbaycan Xalq 
Cәbhәsinin vә ölkә rәhbәrliyinin simasını görәcәklәr. 
 
Kәlbәcәr bizim qәdim torpağımızdır. Qәdim Azәrbaycan torpağıdır. Kәlbәcәr әrazi baxımından bizim 
әn böyük rayonlarımızdan biridir. Kәlbәcәrin tarixi abidәlәri bizim böyük sәrvәtimizdir. Hәm mәscidlәr, 
hәm kilsәlәr bizim tarixi sәrvәtimizdir. Azәrbaycan xalqı onu yaxşı bilir vә bütün dünya bilmәlidir ki, 
Kәlbәcәrdә mövcud olan kilsәlәr qәdim Qafqaz Albaniyası dövlәtinә mәxsusdur. Bunu tәsdiqlәyәn bir 
çox tarixi sәnәdlәr var. Bu, heç kәsә sirr deyil. Sadәcә olaraq, ermәni "tarixçilәri” vә saxtakarlar qәdim 
alban kilsәlәrini saxtakarlıqla ermәnilәşdiriblәr, öz yazılarını oraya әlavә ediblәr vә bu kilsәlәri 
özününkülәşdiriblәr. Tarixә baxmaq kifayәtdir, hәr kәs görsün ki, 1830-cu illәrdә çar Rusiyası alban 
kilsәsini lәğv etdi, alban kilsәsinin bütün mülkiyyәtini ermәni Qriqoryan kilsәsinә verdi vә ermәni 
keşişlәri, onların havadarları bu kilsәlәri mәnimsәmәyә başladılar. Qafqaz Albaniyasının tarixini 
silmәk, unutdurmaq onların başlıca vәzifәsi idi. Amma biz imkan vermәdik. Azәrbaycanda bu mәsәlә 
ilә bağlı kifayәt qәdәr böyük elmi baza var, әsәrlәr var. Bu әsәrlәr nәinki elm ictimaiyyәtinә, bütövlükdә 
dünya ictimaiyyәtinә çatdırılır vә çatdırılmalıdır. Qafqaz Albaniyası böyük dövlәt olub. Onun paytaxtı 
Qәbәlә şәhәri olub. Qafqaz Albaniyasına aid olan tarixi abidәlәr, kilsәlәr bizim tarixi-mәdәni 
sәrvәtimizdir. Biz bu kilsәlәri qoruyuruq. Mәn bu kilsәlәrdә dәfәlәrlә olmuşam, Şәki şәhәrindә, Qәbәlә 
rayonunda, Udi kilsәsindә. Bildiyiniz kimi, müharibә dövründә Heydәr Әliyev Fondunun tәşәbbüsü ilә 
Nic qәsәbәsindә qәdim Udi Qafqaz Albaniyası kilsәsinin tәmir işlәri yekunlaşdı vә bu kilsәnin açılışı 
oldu. Biz bu kilsәlәri mәdәni sәrvәtimiz kimi qoruyuruq. Ona görә, heç kim narahat olmasın. Bu kilsәlәr 
bundan sonra da dövlәt tәrәfindәn qorunacaq. Azәrbaycanın multikulturalizmlә, dinlәrarası 
münasibәtlә bağlı apardığı siyasәt bütün dünya tәrәfindәn, dünya liderlәri tәrәfindәn tәqdirlә 
qarşılanır. Narahatlıq ifadә etmәk istәyәn bәzi Qәrb dairәlәri bizim dağılmış mәscidlәrә baxsınlar, 
Ağdam, Şuşa, Zәngilan, Cәbrayıl, Füzuli mәscidlәrinә vә digәr mәscidlәrә. O mәscidlәr ya dağıdılıb, 
ya da ki, tәhqir edilib, donuzlar saxlanılıb. Niyә bu, narahatlıq doğurmurdu? Otuz il bu barәdә niyә heç 
kim mәsәlә qaldırmırdı, bizdәn başqa? Mәn bu mәsәlәni dәfәlәrlә beynәlxalq tribunalardan, 
beynәlxalq kürsülәrdәn, xarici hәmkarlarımla tәmaslar әsnasında qaldırmışdım. Nә üçün buna heç 
kim narahatlıq ifadә etmirdi? Nә üçün bu mәsәlә ilә bağlı heç kim beynәlxalq heyәt göndәrmәk 
istәmirdi? Bu suallara cavab istәyir Azәrbaycan xalqı. Biz bu cavabı bilirik. Ona görә bir daha demәk 
istәyirәm, bizim işimizә qarışmaq istәyәn, yaxud da ki, nәdәsә ittiham etmәk istәyәn getsin, ilk 
növbәdә, güzgüyә baxsın. 
 
Kәlbәcәr rayonu füsunkar tәbiәtә, zәngin mәdәni irsә malikdir. Bizim bir neçә böyük çayımızın 
mәnbәyi Kәlbәcәr rayonundadır. Onların arasında әn böyüyü Tәrtәr çayıdır, uzunluğu 200 kilometrdir. 
Bazarçay, Xaçınçay. Onların uzunluğu tәqribәn 200 kilometrә yaxındır. Bu çaylar böyük әrazini 
qidalandırır. Ancaq mәnfur düşmәn bizi bu imkanlardan mәhrum etdi. Çünki Tәrtәr çayı 1970-ci illәrdә 
ulu öndәr Heydәr Әliyevin tәşәbbüsü ilә inşa edilmiş Sәrsәng su anbarına axıdılır. Sәrsәng su anbarı 
o vaxt o mәqsәdlә tikilmişdi ki, Qarabağın Aran zonasında yerlәşәn 6-7 rayonda suvarma işlәri tәmin 
edilsin. O vaxt Sәrsәng su anbarı inşa edilәndәn sonra heç vaxt suvarılmayan 100 min hektar әrazi 
artıq suvarılmağa başlamışdır. Ağdam, Goranboy, Yevlax, Bәrdә, Tәrtәr vә digәr rayonlar oradan 
qaynaqlanırdı. Mәnfur düşmәn suyumuzu kәsdi. Yayda suyu kәsirdi, qışda buraxırdı vә su basırdı 
bütün torpaqları. Bax, bizә qarşı ekoloji terror tәşkil edilirdi. Ermәnistan terror dövlәtidir, bu terrorun 
bir çox әlamәtlәri var. Tarixi abidәlәrimizin dağıdılması, mülki әhaliyә qarşı törәdilәn soyqırımı, 
meşәlәrimizin qırılması, çaylarımızın mәcrasının dәyişdirilmәsi vә digәr әlamәtlәr var. Baxın, 
Kәlbәcәrdәn başlayan Tәrtәr çayının suyu Sәrsәng su anbarında vә ondan sonra Suqovuşan su 
anbarında yığılırdı, işğalçının maraqlarını tәmin edirdi, bizә isә su gәlmirdi. Biz Suqovuşan qәsәbәsini 
alandan sonra indi artıq suyun verilmәsi başlamışdır vә 100 min hektara suyun verilmәsi nәzәrdә 
tutulur. 



 
Kәlbәcәr rayonunda böyük meşә әrazilәri vardır. Kәlbәcәr rayonunda 24 min hektar meşә әrazisi var. 
Bu, böyük sәrvәtimizdir. Mәnfur düşmәn bu meşәlәri qırıb, talayıb, satıb. Görün, son günlәr әrzindә 
onlar hansı çirkin işlәrlә mәşğuldur, meşәlәri yandırırlar ki, ekoloji faciә, fәlakәt yaratsınlar. Bu oğrular 
meşәlәri qırırlar, aparırlar ki, Ermәnistanda satsınlar. Evlәri yandırırlar, hansı ki, o evlәri onlar 
tikmәyiblәr. Onlar kәlbәcәrlilәrin evlәrinә giriblәr, soxulublar, orada yaşayıblar. Mәktәblәri yandırırlar, 
apara bilmәdiklәri ev heyvanlarını öldürürlәr. Görün, biz kimlәrlә, hansı vәhşilәrlә üz-üzә idik! Mәn bir 
daha deyirәm vә hәr dәfә dә deyәcәyәm, bizim Qәlәbәmiz tәkcә Ermәnistan dövlәti üzәrindә әldә 
edilmiş qәlәbә deyil, biz ermәni faşizmini mәhv etdik. 
 
Biz Kәlbәcәri bәrpa edәcәyik, heç kimin şübhәsi olmasın vә hәyat qayıdacaq. Kәlbәcәrdә kәnd 
tәsәrrüfatı inkişaf edәcәk, xüsusilә heyvandarlıq. Bizim orada böyük otlaq sahәlәrimiz var. Kәlbәcәrin 
zәngin tәbii qaynaqları, tәbii ehtiyatları var. Düşmәn bu ehtiyatları vәhşicәsinә istismar edib. Sovet 
vaxtında bütün sovet mәkanında mәşhur olan İstisu suyu Kәlbәcәrdә istehsal olunurdu. İndi İstisu da 
bizim nәzarәtimizә qayıdır. Vaxtilә ora böyük kurort zonası idi. Mәnfur düşmәn hәr tәrәfi dağıdıb. İndi 
o görüntülәr var, hәr kәs görә bilәr. Hamısını bәrpa edәcәyik, Kәlbәcәri yenidәn quracağıq, kәndlәri, 
Kәlbәcәr şәhәrini. Tapşırıq vermişәm ki, şәhәrin yenidәn qurulması ilә әlaqәdar baş plan hazırlansın, 
tәkcә Kәlbәcәr şәhәri yox, bütün şәhәrlәr üzrә vә hәyat qayıdacaqdır. 
 
Kәlbәcәrdә mәnfur düşmәn digәr cinayәt dә törәdib, qanunsuz mәskunlaşma aparıb. Hәm 
Ermәnistan әrazisindәn qanunsuz yollarla orada insanlar mәskunlaşıb, hәm dә xarici ölkәlәrdәn. Bu 
isә hәrbi cinayәtdir vә Cenevrә Konvensiyasına görә hәrbi cinayәt sayılır. Biz düşmәni mәsuliyyәtә 
cәlb edәcәyik, cavab verәcәkdir, bütün hәrbi cinayәtlәrә görә, bütün dağıntılara görә. Mәn Ağdam 
şәhәrindә olarkәn bir salamat bina tapmadım, Füzulidә dә hәmçinin, Cәbrayılda da hәmçinin. Hәr 
tәrәfi dağıdıblar, elә bil ki, vәhşi qәbilә keçib oradan. 
 
Biz isә qurub-yaradanıq. Biz bu şәhәrlәri, bu rayonları yenidәn dirçәldәcәyik. Bu rayonların bәrpası 
ilә bağlı böyük planlarımız var. Artıq, bu planlar reallaşır, infrastruktur layihәlәri icra edilmәyә başlayır. 
Şuşaya yeni yolun çәkilişi artıq başlanmışdır. Sovet vaxtında Şuşaya getmәk üçün bir yol var idi - 
Ağdamdan Xankәndiyә, oradan da Şuşaya. İndi biz Füzuli rayonundan yeni yol çәkirik. Bu yol 
Xocavәnd rayonunun bir hissәsindәn keçәcәk. Göstәriş vermişәm ki, bu, tezliklә tәmin edilsin. Halbuki 
bu, böyük işdir, orada yol olmayıb vә meşәlәrin içi ilә yol salınır, dәrәlәr, tәpәlәr, çox ağır relyef var 
orada. Amma biz bunu edәcәyik. Dәmir yollarını bәrpa edәcәyik. O cümlәdәn, Naxçıvan Muxtar 
Respublikasına gedәn dәmir yolunun bәrpası ilә әlaqәdar artıq ilkin göstәrişlәr verilmişdir. Bәrdә-
Ağdam dәmir yolunun bәrpası ilә әlaqәdar artıq praktiki addımlar atılmışdır. Ağdam rayonunun 
bәrpası vә gәlәcәkdә orada yaşayacaq insanların rahatlığı üçün bu yol mütlәq olmalıdır. Yәni, bütün 
bu işlәr planlı şәkildә aparılacaq vә Azәrbaycan vәtәndaşları görülәcәk işlәrlә bağlı müntәzәm olaraq 
mәlumatlandırılacaqdır. Bütün işlәri biz planlı şәkildә etmәliyik. Bir daha demәk istәyirәm, ilk növbәdә, 
dәymiş bütün ziyan beynәlxalq ekspertlәrin iştirakı ilә hesablanacaq. Ondan sonra mәhkәmә iddiaları. 
Ondan sonra şәhәrlәrimizin, kәndlәrimizin baş plan әsasında yenidәn qurulması, kәnd tәsәrrüfatı, 
digәr infrastruktur layihәlәri, su, işıq ilә әlaqәdar lazımi tәdbirlәr. Ondan sonra yollar. Biz düşmәni 
Şuşadan qovanda oraya gedәn su xәttini sıradan çıxarıb. İndi Şuşada su yoxdur. Bax, budur bu 
düşmәn. 
 
Bizim әsgәrlәrimiz görәndә ki, Ağdam rayonunun bir kәndindә ermәni әhalisi vaxtında çıxa bilmәyib, 
onlara çıxmaq üçün şәrait yaradıblar. Onlara söz deyәn olmayıb. Amma mәnfur düşmәn bizim 
meşәlәrimizi yandırır, evlәrimizi yandırır, su xәttini sıradan çıxarıb. Hesab edir ki, bu, bizi 
dayandıracaq? Biz istәnilәn yerә su xәtti çәkmişik - ucqar dağlara çәkmişik, dağ kәndlәrinә çәkmişik. 
Hamısını bәrpa edәcәyik, hamısını. Artıq müvafiq göstәrişlәr verilibdir vә әminәm ki, biz bu işlәri 
vaxtında görәcәyik. 
 
Düşmәn Kәlbәcәrә yeni eybәcәr bir ad verib. Onlar "Dağlıq Qarabağ respublikası”nın xәritәlәrini 
düzәltmişdilәr. Hanı o xәritәlәr? Hamısı mәhv oldu. O xәritәlәr, sadәcә olaraq, kağız parçasıdır. Hәm 
Dağlıq Qarabağ Muxtar Vilayәtinin bütün әrazisini, Şuşanı, eyni zamanda, әtrafda yerlәşәn bütün 7 
rayonu da aid etmişlәr "Dağlıq Qarabağ respublikası”na. Bu xәritәlәri dәrc edirdilәr, dәrsliklәrә 
salmışdılar, sәrgilәrdә nümayiş etdirirdilәr. Bu xәritәlәri onlar elә tәqdim edirdilәr ki, budur "Dağlıq 
Qarabağ respublikası”. İndi nә qalıb o xәritәlәrdә? Heç nә. Azәrbaycan öz әrazi bütövlüyünün bәrpası 
istiqamәtindә lazımi addımlar atıbdır. 
 



Mәn bir daha danışıqlar dövrünә qayıtmaq istәyirәm. O vaxt dәfәlәrlә mәnә deyilirdi ki, münaqişә 
yalnız sülh yolu ilә hәll olunmalıdır. Deyә bilәrәm ki, bütün beynәlxalq tәşkilatlar, tәmasda olduğum 
bütün böyük dövlәtlәrin liderlәri dәfәlәrlә deyirdilәr ki, münaqişәnin hәrbi hәlli yoxdur. Bu, ifadәlәr açıq 
mәtbuatda da var. Mәn nә deyirdim? Deyirdim ki, var! Deyirdim ki, lazım olsa torpaqlarımızı hәrbi yolla 
azad edәcәyik. Deyirdim ki, müharibә heç zaman istisna olunmur. Danışıqlar dövründә müxtәlif 
mәrhәlәlәrdә dәfәlәrlә tәklif irәli sürülürdü ki, Azәrbaycan tәrәfi müharibә yolundan imtina etsin. Mәn 
heç vaxt buna razılıq vermirdim. Ondan sonra mәni ittiham etmәyә başlayırdılar ki, İlham Әliyev 
müharibәyә başlamaq istәyir. Mәn deyirdim ki, mәsәlәni sülh yolu ilә hәll etmәk istәyirәm. Amma hәll 
etmәk istәyirәm. Ermәnistan nә istәyirdi? Status-kvonu saxlamaq, әbәdi etmәk. Hesab edirdi ki, әgәr 
26-27 il әrzindә buna nail olubsa, demәli, bundan sonra da nail olacaq. Hesab edirdilәr ki, onların 
havadarları daim onları müdafiә edәcәklәr, onların arxasında duracaqlar, onların әvәzinә müharibә 
aparacaqlar. Onlar, ümumiyyәtlә, hesab edirlәr ki, bütün dünya bunlara borcludur. Onlar bu ziyanlı vә 
xәstә tәfәkkürlә öz ölkәsini idarә etmәk istәyirlәr ki, kimsә gәlmәlidir, bunlara mütlәq kömәk 
göstәrmәlidir. Bәs, siz özünüz nәyә qadirsiniz? Әgәr hәr zaman kiminsә әtәyindәn yapışıb hansısa 
imtiyaz umursunuzsa, bәs, özünüz nәyә qadirsiniz? Bax, bu tәfәkkür onların cәmiyyәtini dә demәk 
olar ki, yanlış istiqamәtә aparıb. Bu gün dә hamıdan narazıdırlar. Bu gün dә hamıya qarşı iddialar irәli 
sürürlәr ki, nә üçün bizi heç kim müdafiә etmir. Sizi kim müdafiә etmәlidir? Siz müstәqil ölkәsiniz, - 
әgәr belә demәk mümkündürsә, - müstәqil ölkә kimi dә yaşayın, bu, birincisi. İkincisi, siz başqasının 
torpağını zәbt etmisiniz. Bir milyon insanı evsiz-eşiksiz qoymusunuz. Bütün binaları, evlәri, şәhәrlәri 
dağıtmısınız. Siz özünüzü vәhşilәr kimi aparmısınız. Haqq-әdalәt sizin tәrәfinizdә deyil, beynәlxalq 
hüquq sizin tәrәfinizdә deyil, tarixi hәqiqәt sizin tәrәfinizdә deyil. Amma hesab edirdilәr ki, bu torpaqları 
әbәdi saxlayacaqlar. Hesab edirdilәr ki, vaxt keçәcәk, nәsillәr dәyişәcәk. Azәrbaycan xalqı bunu 
unudacaq, bu vәziyyәtlә barışacaq. Sәhv etdilәr. Heç vaxt biz bu vәziyyәtlә barışmaq fikrindә deyildik. 
Mәn Prezident kimi bu illәr әrzindә әlimdәn gәlәni edirdim ki, Dağlıq Qarabağ mәsәlәsi daim 
gündәlikdә olsun, özü dә daim gündәliyin mәrkәzindә olsun. Hәm ölkә daxilindә vәtәnpәrvәrlik, milli 
qürur, hәmrәylik hisslәri daha da yüksәk sәviyyәyә qalxsın. Hәm beynәlxalq müstәvidә daim bu 
mәsәlә gündәlikdә olsun. Hәr kәs bilsin, hәqiqәt nәdәn ibarәtdir, hәr kәs bilsin, tәcavüzkar kimdir, 
zәrәrçәkmiş tәrәf kimdir vә biz buna nail olduq. İndi dünyada hәr kәs bunu bilir. Әgәr Vәtәn müharibәsi 
dövründә xarici mәtbuata diqqәt yetirsәk, görәrik ki, әlbәttә, qәrәzli, islamofob, anti-Azәrbaycan, 
ermәnipәrәst mәqalәlәr vә reportajlar üstünlük tәşkil edir. Ancaq, eyni zamanda, әvvәlki dövrdәn fәrqli 
olaraq bir çox obyektiv, hәqiqәti әks etdirәn reportajlar, mәqalәlәr dә dәrc edildi. Deyә bilәrәm ki, biz 
informasiya müharibәsindә qәlәbә qazandıq. Biz döyüş meydanında qәlәbә qazandıq, informasiya 
mәkanında qәlәbә qazandıq, siyasi müstәvidә qәlәbә qazandıq. Müharibәnin nәticәlәri mәn deyәn 
kimi oldu. Mәn ilk günlәrdәn deyirdim ki, bu mәsәlә öz hәllini hәrbi, siyasi yollarla tapmalıdır. Deyirdim 
ki, biz mәsәlәnin hәrbi yollarla hәllini hәr an dayandıra bilәrik vә buna hazırıq. Bir şәrtlә, Paşinyan 
şәxsәn özü demәlidir ki, nә vaxt o, bizim torpaqlarımızdan çıxır. Öhdәlik götürmәlidir, tarix vermәlidir. 
Demәlidir ki, nә vaxt bizim torpaqlarımızdan çıxır. Bu olan kimi, mәn bizim hücum әmәliyyatlarımızı 
dayandırıram. O, artıq cәzasını alıb. Halbuki o vaxt o, 7 şәrti bizә irәli sürәndә demişәm: Mәnim bir 
şәrtim var, - sәnin yeddi şәrtini zibil yeşiyinә atıram, - rәdd ol, çıx get torpağımızdan. Öz xoşunla çıx 
get. Әgәr qulaq assaydı, bu rәzil vәziyyәtә düşmәzdi. Müharibәnin nәticәlәri dә mәn deyәn kimi oldu. 
Biz Cәbrayılı, Füzulini, Zәngilanı, Qubadlını, Murovdağı, Suqovuşanı, Hadrutu, Xocavәnd rayonunun 
böyük hissәsini vә Şuşanı hәrbi yollarla azad etdik. Döyüş meydanında düşmәnin belini qırdıq. 
Şuşanın azad olunmasından bir gün sonra 70-dәn çox kәndin azad edilmәsi ilә düşmәn diz çökdü, 
kapitulyasiya aktına imza atdı. Hәlә ki, bilmirәm harada. Bunu gizlәdirlәr. Yәqin ki, nә vaxtsa bizә 
deyәcәklәr. Paşinyan, harada imzalamısan sәn bu kapitulyasiya aktını? Ancaq mәcbur olub bizim 
şәrtlәrimizi qәbul edib. 
 
Müharibә bir daha göstәrdi kim kimdir. Ermәnistan mәğlub edilmiş ölkәdir. Azәrbaycan zәfәr çalmış 
ölkәdir. Kәlbәcәr bizimdir! Qarabağ Azәrbaycandır! 
 


